
Situaziun generala: Ina gronda
zona da pressiun bassa influenze-
scha er l’aura en Svizra.
Oz: I fa aura variabla. Per part
plovi u naivi anc en ils culms. Il
cunfin da naiv munta sin
1400 meters. Las tempe-
raturas autas durant il
di van enfin 14
grads. En ils culms
tiran ferms vents che
vegnan dal nordost u
dal sidost.
Prognosa: La gievgia datti per
gronda part sulegl, malgrà ch’ils
nivels en l’autezza na tschessan
anc betg dal tuttafatg. Il ven-
derdi sontg èsi puspè da quintar
cun dapli nivels. Ma i fa tempe-
raturas miaivlas.

■ L’AURA DAD OZ

Venderdi sontg fai temperaturas miaivlas

En collaburaziun cun Galenica arva Coop quest atun las emprimas sti-
zuns «Coop Vitality» cun products da cosmetica e da sanadad. KEYSTONE   

Finì cun il fieu en il stan da sajettar a Glion-Fontanivas. CARICATURA G. URSCH

Rumantsch grischun scu 
sagond lungatg an scola

Seira d’infurmaziun a Lai/Planeiras
■ (anr/pd) Glindesde seira ò igl
cunsegl da scola da Vaz anvido
ad ena infurmaziun pertutgont
l’instrucziun da rumantsch gri-
schun scu sagond lungatg an las
scolas da Vaz. An sies pled
d’avertura remartga igl vicepresi-
dent digl cunsegl da scola, Kaspar
Jörger, tgi la revisiun parziala dalla
lescha da scola cantunala seia pre-
via per la scola primara minimal
ena lecziun per emda an ru-
mantsch. Anfignen l’antschatta
digl onn da scola 2000/2001 è nia
instruia surmiran. Chella incum-
bensa è er dada ainten la constitu-
ziun communala. Igl schaner
1998 ò igl cunsegl communal da
Vaz decidia da mantigneir igl ru-
mantsch an scola scu sagond lun-
gatg, e chegl cun rumantsch gri-
schun. Pinavant ò Jörger managea
tg’igl rumantsch da Vaz seia schi
manevel agl rumantsch grischun
scu igl surmiran. Uscheia vegia igl
cumegn mess en signal per susti-
gneir e promover igl rumantsch.
Ruschano rumansch vign surtot
an las fracziuns da Lain, Muldain e
Zorten. An las fracziuns da Lai e
Valbella vign igl rumantsch prac-
titgia angal ple da famiglias noua
tg’el monta igl lungatg-mamma.
Dalla davosa dombraziun digl pie-
vel è nia declaro igl rumantsch scu
lungatg-mamma da ca. 15% dalla
populaziun.

Provocaziun e schanza
Ins chinta cun ena quota da tran-
ter 60 e 75% digl umans tgi dis-
corran dus lungatgs sen chest
mond, ò remartgea igl referent,
Werner Carigiet, responsabel per

scolaziun da didactica. Segl mond
dettigl radond 6000 lungatgs, da
chels vignan igl onn 2100 radond
2/3 betg practitgias ple, igl ru-
mantsch vigna betg ad apparti-
gneir tar tals. En unfant vegia ca-
pacitad intellectuala avonda per
amprender dus lungatgs. Normal-
maintg ins amprenda betg en lun-
gatg segls costs d’en oter, mabagn
cun ageid d’en oter lungatg. Chegl
vegia divers avantatgs, scu per
exaimpel augmaint d’experien-
tscha, capacitad da concorrer,
avantatg e flexibilitad e creativitad
da pansar. Factours d’influenza sen
igl svilup da lungatg da minoritad
e cundiziuns da rom da l’instruc-
ziun linguista èn: 1. lungatg d’in-
strucziun, 2. qualitad da l’instruc-
ziun da lungatg, 3. qualificaziun
da scolastas e scolasts, 4. qualitad
digls meds d’instrucziun.

Anfignen alla vigliadetna da
9–10 onns duess l’instrucziun an
scola sa splaer oravant tot agl lun-
gatg-mamma. Igls scolasts stues-
san aveir ancunaschientscha pro-
fonda da tots dus lungatgs e cultu-
ras. Tranter 13 e 16 onns duess la
cumpart dall’instrucziun agl lun-
gatg-mamma mai sotpassar igls
30% digl antier taimp d’instruc-
ziun. Er cò duessan igls scolasts
disponer da bunas ancunaschien-
tschas da tots dus lungatgs e tottas
dus culturas, schinavant igl model
da mantignamaint digl lungatg
minoritar. L’influenza dalla germa-
nisaziun è gronda, pero dettigl igl
onn 2000 anc tants Rumantschs
scu tar l’amprema dombraziun
digl pievel igl onn 1890, uscheia
Carigiet. Cun l’instrucziun è da

scumanzar bod, i seia migler, e
ranforza igl lungatg-mamma,
uscheia Josef Senn, igl manader
digl project d’instrucziun biling
per las scolas primaras e classas
pitschnas digl departamaint. Da
preschaint instrueschan 18 cu-
megns tudestgs rumantsch scu sa-
gond lungatg, da chels treis an ru-
mantsch grischun. Chegl cundi-
ziunescha perfecziunamaint da tot
igls magisters cun curs intensivs da
lungatg e didactica.

Rumantsch grischun
pretenda flexibilitad

La midada per la realisaziun dalla
instrucziun d’en idiom an ru-
mantsch grischun pretenda flexi-
bilitad da tots scolasts/as. Cun igl
rumantsch grischun seia do en
bung fundamaint per en oter lun-
gatg, uscheia Gian Peder Gregori,
collaboratour dalla Leia ruman-
tscha. A Vaz vign instruia ru-
mantsch grischun a parteir digl
nov onn da scola davent dall’am-
prema anfignen la 5avla classa. An
incumbensa digl cantun metta la
Leia rumantscha tot an muvi-
maint per edeir novs meds d’in-
strucziun. Cugls meds tgi en gio a
disposiziun è nia fatg bunas expe-
rientschas.

Gl’è da sperar tgi la scola, e na-
turalmaintg er igl pievel ru-
mantsch da Vaz, tschiffa chella
nova schanza. Impurtant e decisiv
è simplamaintg tg’igl rumantsch
vigna practitgia da mintga fami-
glia rumantscha, igl sustign ed
ageid è avantmang, pero nizigier
las pussebladads stò igl pievel ru-
mantsch tgi è avant mang a Vaz.

Igls responsabels dalla seira d’infurmaziun (da sanester): Vicepresident Kaspar Jörger, Werner Carigiet, 
G. P. Gregori, Josef Senn e Lina Frei-Baselgia. ANR

